
Pobrezia ikusteko ez da hemendik irten beharrik 

Igor Uriarte, Aitor Balda eta Arantza Santesteban,  Elkartzen-eko kideak 

Gizarte eskubideen aldeko ELKARTZEN plataformako kideok zera jakinarazi nahi dugu: gizarte bazterketaren eta pobreziaren inguruan lan egiten duten plataforma, talde eta GKEk egun honen testuinguruan hainbat ekintza, salaketa, elkarretaratze eta abar egiteak egiten ditugun salaketak berrestera garamatzala. Gaur egun, konpondu gabe daude, oraindik, bai pobrezia eta bai hori eragiten duten arrazoiak ere, nahiz eta hori esan aire girotua eta besaulki erosoak bezalako erosotasunak dituzten gizarte mailetako hainbat kidek. 

Gutxieneko soldata ere bermatzen ez duen lan alienatzaile eta esplotatzailea, beharrean dauden guztientzako gizarte babes duinik eza eta etxebizitza egokia lortzeko arazoak dira mundu honetako pobreziaren oinarriak. Nazioarteko erakundeek argitaratu dituzten datuak nahiko argigarriak dira, zertaz ari garen ikusteko: NBEren arabera, bost lagunetik bat mila milioi lagun baino gehiago dolar bat baino gutxiagorekin bizi dira egunean, eta beste mila eta bostehun milioi lagun dolar batekin edo birekin. Beraz, munduko populazioaren %40 bizirik irauten saiatzen dira egunero, «azpiklase» bat osatzen dute. Horiek horrela, ez gaude ados pobreziaren arazo larriari urtean egun bat eskaintzearekin, egun horretan bihozberago eta solidarioago izateko. Eta hauxe okerrena: besteen izerdiarekin aberasten diren horiek inolako lotsarik gabe egiten dutela bat horrekin. Elkartzen plataformakook uste dugu aurrerago joan eta eguneroko dinamika baten aldeko apustua egin behar dela; alegia, pobrezia egoeren eragile diren egiturazko arrazoiak konpondu behar direla, egoeraren araberako aldi baterako kontzientzia garbitzeei lekurik utzi gabe.Zoritxarrez, ez dugu milaka kilometrora joan beharrik delitu bakarra besteak pobre bihurtu izana duten pertsonak odol hotzean eta subfusilaren bidez hiltzen dituzten lekuetara, gizakia sei metroko altuerako hesi arantzaduna igarotzera behartzen duten arrazoiak gure begiekin ikusteko. Izan ere, pobrezia ikusteko ez dugu hemendik irten beharrik, Euskal Herritik.Atzo, gaur urriak 18 eta gainerako egunetan beharrezko neurriak hartu ezean, pobrezia izango dugu aurrerantzean ere Euskal Herrian. Gizarte dual batean bizi gara: goian daudenek agintzen dute, eta baldintza penagarrietan bizitzera behartzen dituzten joko arauak onarrarazten dizkiete behekoei. Ez baita pobrea jatekorik ez duena bakarrik; pobrea da, baita ere, hainbat behar oinarrizko bermaturik ez dituena, NBEren Giza Eskubideen Deklarazio Unibertsaleko 25. artikuluko eskubideak, besteak beste: «Pertsona orok du eskubidea, baita horren familiak ere, bizi maila egokia berma diezaioten, osasunari eta gizarte ongizateari dagokienez, baina, batez ere, elikagai, arropa, etxebizitza eta osasun eta gizarte laguntza berma dakizkioten. Era berean, eskubidea du asegurua jasotzeko, langabezian, gaixo, alargun edota elbarri geratu izanagatik edo zahartu eta, bere borondatez kanpoko arrazoiengatik, bizirauteko baliabiderik ez edukitzeagatik».Erakundeek ez dute errealitate hori transmititu nahi, ordea; alegia, eguneroko pobrezia nabarmenarena; nahiago dute gezurrezko egoerak erakutsi, gure inguruko pobrezia datuak ezkutatzen dituztenak. Esaten digute azken bost urteotan pobreziak Euskal Herrian behera egin duela. Ahaztu egiten zaie esatea, baina, jakinaren gainean daudelako, noski erabiltzen dituzten adierazleak ez direla Europako Batasunak erabiltzen dituenak, eta horregatik eskaintzen dutela beren datuek fikzio hori. Eta hau ez da inola ere jolasa. Izan ere, azterketa egokia egitea da arazo bat konpontzeko lehen urratsa. Ezinezkoa da hori, noski, datuak ezkutatuz eta manipulatuz errealitatea aldatuz gero. Lanaren behin-behinekotasuna azpikontratazioa, aldi batekotasuna...da horren adibide. Nazkatuta gaude lanaren behin-behinekotasuna ezkuta diezaguten. Izan ere, pobreziarena ez ezik, lan ezbehar gehienen eragilea ere bada. Ezin dugu ahaztu iaz 111 lagun hil zirela ezbehar horien ondorioz. Egoera idiliko hori saltzen diguten arren, Euskal Herrian 500.000 lagun bizi dira pobrezia mailaren azpitik, Ekonomi Lankidetza eta Garapenerako Erakundearen (OCDE) irizpideen arabera. Izan ere, pobrezia maila horren azpitik daude gure herrialdeko sari ia guztiak langabezia, alarguntasuna eta zurztasun sariak eta erretiroa; baita Lanbide Arteko Gutxieneko Soldata eta Oinarrizko Errenta ere. Horiek horrela, ezin dugu ahaztu pobrezia arrisku handiena duten taldeak emakumeak, Ekialdeko Europatik edo beste kontinenteetatik heldurako etorkinak eta gazteak familiak estaltzen du askotan egoera horiÐdirela, horrek gizarte maila guztiei eragiten badie ere, horiek pairatzen baitute gehien pobrezia sortzaile diren faktoreak. 

Kontzientziaziorik ekintzetara igarotzeko ordua da; errealitatea estaltzeari uztekoa; pobrezia maila OCDEren metodoaren arabera kalkulatzeko urratsak ematekoa, eta hori eguneroko gaietan Ðsoldatetan, sarietan, aurrekontuak egiterakoan eta abar praktikan jar dadin bultzatzekoa. Pobrezia eragiten duten egiturazko arrazoiak konponduko dituzten eskubideak bermatzeko garaia da; gure herri eta hirietan hutsik dauden etxebizitza ugariak erabiliz150.000 lehen eta 100.000 bigarren etxebizitza, maizterren diru sarreren araberako alokairuzko etxebizitza publikoak sortzeko eta etxebizitza bat erabiltzeko eskubidea bermatzeko unea. Era berean, behin-behineko lanekin amaitzeko garaia da, lanetik bizi ahal izan gaitezen eta hori heriotza bihur ez dadin. Azken finean, gizarte aldaketa sustatzeko ordua, Euskal Herrian bizi den orori gizarte eskubideak bermatzeko eta, horrela, Lurrean bizi diren guztien gizarte eskubideak bermatuko dituen gizarte aldaketa lortzeko. 

